
Almanna- og heilsumálaráðið
Almanna- og heilsumálaráðið


	
	Tórshavn, tann 22. september 2006
J.Nr.: 0.21-200600618/6
(at tilskila í svari)

Viðgjørt: SA


Løgtingsmál nr. XX/2006: Uppskot til løgtingslóg um broyting í løgtingslóg um almenna forsorg 

Uppskot

til

løgtingslóg um broyting í løgtingslóg um almenna forsorg 

§ 1

Í lovbekendtgørelse nr. 100 fra 2. marts 1988 om offentlig omsorg við seinni broytingum, verða gjørdar hesar broytingar:
1) Eftir § 32 d verður undir yvirskriftini “Serlig bútilboð”, innsett § 32 e og orðað soleiðis:

“§ 32 e. Til persónar við víttfevndum sosialum trupulleikum, sum ikki eru førir fyri at útvega sær ella fasthalda ein varandi bústað útvegar tilhaldskommunan bútilboð og tilboð um virknisfremjandi stuðul, umsorgan og aðra hjálp í gerandisdegnum. 

Stk. 2.  Tilhaldskommunan kann samstarva við sjálvbodnar felagsskapir, sum gera eitt sjálvboði sosialt arbeiði, um tilboð sambært stk. 1.

Stk. 3.  Kommunur, ið stovna og reka bútilboð, ella gera avtalu við sjálvboðin um bútilboð o.a. sambært stk. 1, kunnu søkja um stuðul frá landinum. 

Stk. 4.  Landsstýrismaðurin ásetir við kunngerð nærri reglur um serlig bútilboð, herundir:

1) bútilboð og tilhaldskommunu,

2) samstarv við sjálvbodnar felagsskapir,

3) upptøkunevnd,

4) góðkenning, afturtøku av góðkenning og eftirlit,  

5) umsiting av umsókn um stuðul, treyttir fyri umsókn og játtan av stuðli og
6) gjaldstreytir fyri bútilboð.

§ 2 
Henda løgtingslóg kemur í gildi 1. januar 2007.
Kap. 1. Almennar viðmerkingar
Landsstýrismaðurin í almanna- og heilsumálum fekk á sumri 2005 handað eitt umbiðið álit frá einum arbeiðsbólki við umboðum fyri kommunurnar, Almannastovuna og sjálvbodnar felagsskapir. 

 

Álitið lýsir bólkin heimleys, lýsir bráðfeingistørvin hjá hesum bólki, viðger trupulleikan viðvíkjandi uppgávu- og ábyrgdarbýtinum á økinum, mælir til loysnir, ið nøkta bráðfeingistørvin, eitt nú við uppskoti til lógarfest rættindi og staðfesting av ábyrgd.

 

Heimleys verða í álitinum lýst soleiðis:

 

Heimleys eru fólk sum, orsakað av víttfevndum sosialum og persónligum trupulleikum, ikki hava møguleikan fyri at útvega sær ella fasthalda bústað á vanliga bústaðarmarknaðinum og tí ongan varandi bústað hava ella bert hava fyribils og tilvildarligan bústað hjá vinum, kenningum ella avvarðandi. 
Grundað á upplýsingar frá Almannastovuni, sosialu deild hjá Tórshavnar býráð, Bláa Krossi og Frelsunarherinum er komið fram til, at 20 persónar í løtuni (ultimo mai 2005) ongan varandi bústað hava ella bert hava fyribils og tilvildarligan bústað hjá vinum, kenningum ella avarandi. Av hesum eru 4 kvinnur og 16 menn. 12 hava tørv á (longri)varandi bústaðartilboði við stuðli, umsorgan og virknistilboðum, meðan 8 hava tørv á fyribils bústaði, til tey eru sterk nokk til at finna - og hava funnið – ein bústað á vanliga bústaðarmarknaðinum. Øll halda til í Havn. Aðrar kommunur hava havt einstøk mál viðvíkjandi heimloysi og er trupulleikin loystur av viðkomandi kommunu, ofta í samráð við Almannastovuna. Soleiðis hava tær einstøku kommunurnar í roynd og veru kent tað sum sína ábyrgd at hjálpa teimum sum ongan varandi bústað hava, hóast tær ikki sambært lóg hava skyldu til tað. 

Sum er, er eingin áseting í forsorgarlógini um heimleys.

Uppskotið hevur við sær at ábyrgdin fyri bútilboð við stuðli, umsorgan og virknistilboðum til áðurnevnda bólk, við lóg verður løgd til kommunurnar, meðan land og kommunur deila ábyrgdina av at bera tær útreiðslur, ið standast av hesum. Miðja verður ímóti  at landið fíggjar umleið 2/3 av útreiðslunum og kommunan umleið 1/3. Orsøkin til at tað verður álagt kommununum at útvega hesum bólki nøktandi bústaðartilboð er lutvíst tann at kommunurnar í ávísan mun frammanundan, í roynd og veru, hava tikið á seg hesa uppgávu, og lutvíst út frá teirri meting, at kommunali myndugleikin við sínum lokalkunnleika og kunnleika til møguleikar á staðnum, best eru førur fyri at átaka sær uppgávuna. 

Ummæli
Uppskotið hevur verið til ummælis hjá Kommunusamskipan Føroya, Føroya Kommunufelag, Innlendismálaráðnum, Fíggjarmálaráðnum, Almannastovuni, Bláa Krossi Føroya og Frelsunarherinum.
Kommunusamskipan Føroya

Føroya Kommunufelag

Innlendismálaráðið

Fíggjarmálaráðið

Almannastovan

Blái Krossur Føroya

Frelsunarherurin

Kap. 2. Avleiðingar av uppskotinum

Umsitingarligar avleiðingar

Tað er ein fyrimunur, at øll ábyrgd og hervið allir partar av hjálpini verður løgd eitt stað, tí trupulleikarnir við at “sleppa sær undan ábyrgdini” við tilvísing til, at annar myndugleiki eisini hevur ábyrgd, verða avmarkaðir. Kommunurnar hava størri kunnleika til lokalu viðurskiftini og eru tí best førar fyri at finna best hóskandi loysnirnar. At kommunurnar hava ábyrgdina ger, at tær koma at geva trupulleikunum størri ans, og trupulleikarnir verða sjónligari fyri avvarðandi  myndugleika. 

Fíggjarligar avleiðingar

Eftirsum uppgávan er so mikið tung at lyfta og landskassin frammanundan fíggjar størsta partin av tilboðunum, verður skotið upp, at landskassin veitir kommununum stuðul, hóast kommunurnar hava fíggjarligu ábyrgdin. Miðað verður ímóti at stuðulin frá landskassanum verður umleið 2/3 av kostnaðinum, tá ið gjøldini fyri húsaleigu o.o. føst gjøld frá brúkarunum, eru trekt frá.  Trupulleikarnir við ein tílíkar loysn, har tey sum hava ábyrgd og valda, gjalda ein minni part av útreiðslunum, er, at kommunurnar ikki geva fíggjarligu stýringini nóg nógvan ans. Ein annar vansi kann t.d. vera, at kommunur útskjóta at seta fyriskipanir í verk, við tilvísing til, at landið ikki setur nóg mikið av peningi av til endamálið. Eisini kann landsmyndugleikin fáa lættari við at spara á einum øki, sum hann ikki hevur ábyrgd av. 

Tað er trupult at gera heilt neyvar kostnaðarmetingar av uppskotinum, tí tað er ilt at gita um, hvørjar avleiðingar tað fær, um ábyrgdin fyri at veita serlig bútilboð verður løgd til kommunurnar. Eisini er ringt at meta um, hvussu nógv verður sett í verk eftir hesi lógargrein. Í álitinum er lagt upp til, at játtaðar verða tilsamans umleið 3,6 mió. kr. fyrsta árið til at seta gongd á hjálpina til tey heimleysu, herundir fyrst og fremst til varandi bústaðir, men eisini fyribils bústaðir, mennandi stuðul, náttarbýli (herberg) og dagtilhald. 
Undir galdandi skipan verða 1,15 mió. kr. latnar sum stuðul úr landskassanum til sjálvbodnu felagsskapirnar, og 600 t.kr. verða latnar frá Tórshavnar Býráði, tilsamans 1,75 mió. kr. Ein avleiðing av lógaruppskotinum er, at sjálvbodnu felagsskapirnir (Frelsunarherurin og Bláði Krossur) ikki longur fáa beinleiðis stuðul úr landskassanum, men í staðin fáa stuðul frá kommununi – um avtala teirra millum verða gjørd - sum eftir umsókn fær stuðul frá landskassanum. 

Mett verður, at landskassin skal seta umleið 2,4 mió kr. av til endamálið (2/3 av 3,6 mió kr.) í 2007 ella 1.250 tkr. eyka. 
Umhvørvisligar avleiðingar

Uppskotið hevur ikki umhvørvisligar avleiðingar.

Avleiðingar í mun til altjóða avtalur og reglur

Uppskotið hevur ikki avleiðingar í mun til altjóða avtalur og reglur.

Sosialar avleiðingar

Uppskotið er ætla at loysa trupulleikan hjá heimleysum. Trupulleikin hevur verið vaksandi seinnu árini, einamest í høvuðsstaðnum. Í løtuni er eingin áseting í forsorgarlógini um serlig bútilboð og onnur tilboð til heimleys, og verður sosiala avleiðingin av uppskotinum tí, at arbeitt verður miðvíst fram ímóti at loysa bústaðartrupulleikan hjá hesum bólki. 
Avleiðingar fyri vinnuna

Uppskotið hevur ikki avleiðingar fyri vinnuna.

Kap. 3. Serligar viðmerkingar
Til § 1
Til stk. 1.  Lýsingin í greinini inniber, at fólk í fyribils akuttari bústaðarneyð ella fólk, sum hava trupult við at finna ein hóskandi bústað, men sum annars ikki hava týðandi trupulleikar, ikki hoyra til bólkin, sum kemur undir ásetingarnar í § 32 e. Heldur ikki koma fólk við likamliga ella sálarliga treytaðum førleika- ella menningartarni, sum bíða eftir tilboðum frá serforsorgini, psykiatrisku skipanini e.ø., við í bólkin, sum § 32 e, snýr seg um. Trupulleikin hjá hesum fólkum er, at tey ikki klára at útvega ella varðveita ein bústað. Tað eru tí bráðfeingis ella (longri)varandi umfatandi sosialir og persónligir trupulleikar, herundir serliga trupulleikar av rúsevnismisnýtslu, sum gera, at tey ikki fáa nakað at búgva í yvirhøvur, ella ikki klára at verða verandi í einum bústaði. 
Víðari ásetir greinin, at tað er tilhaldskommunan, har tann heimleysi vanliga heldur til, ið hevur  ábyrgdina av at útvega bútilboð og onnur tilboð, t.d. tilboð um virknisfremjandi stuðul, umsorgan og aðra hjálp í gerandisdegnum eftir § 32 e. 
Til stk. 2.  Greinin ásetir, at tilhaldskommunan kann samstarva við sjálvbodnar felagsskapir, sum gera eitt sjálvboðið sosialt arbeiði fyri heimleys. Endamálið við lógargreinini er at virka við til at bøta um treytirnar fyri tí sjálvbodna sosiala arbeiðinum og bøta um samarbeiði millum kommunurnar og sjálvbodnu felagsskapirnar, sum útinna hetta arbeiði í verki. Kommunurnar avgera sjálvar hvør sær, hvussu samstarvið og karmarnar fyri tí skulu vera.  
Tá tað almenna samstarvar við sjálvbodnar sosialar felagsskapir, krevur tað tilvitan um uppgávubýtið og førleikar – fakliga og formliga – bæði hjá almennum og privatum starvsfólkum, t.v.s. hjá bæði teimum professionellu og teimum sjálvbodnu. Tað er sera umráðandi, at tey sjálvbodnu ikki fara útum teirra kompetancuøkið, og er ta avgerandi at undirstrikað, at serligu tilboðini til tey heimleysu í hesum uppskotinum, ikki umfata røkt, viðgerð og serligan pedagogiskan stuðul o.s.fr., sum krevur serligan fakligan førleika. Uppgávurnar, sum eiga at liggja í sambandi við bútilboðini, snúgva seg um menniskjansliga kontakt, nærveru, umsorgan og samveru, sum byggir á virðing, lívsroyndir  og áhuga. 

Somuleiðis hevur tað týdning, at gera fyritreytirnar klárar og at báðir partar eru tilvitaðir um tær. Neyðugt er við opinleika hjá teim sjálvbodnu um teirra endamál, virðisgrundarlag og hvussu langt tey meta seg vera føran fyri at vera við í einum samstarvi. Hetta fyri at forða fyri ósemju og misskiljingum. Eisini má tað vera klárt, hvat landið og kommunan ætla sær við at veita fíggjarligan stuðul, og at tað verður gjørt greitt, hvat endamálið er og hvørjar uppgávur skulu loysast. 
Til stk. 3.  Landið játtar á hvørjum ári eina upphædd til serlig bútilboð og dagtilhald, umframt virknisfremjandi stuðul og aðra hjálp í gerðandisdegnum og sjálvboðið sosialt arbeiði í hesum sambandi. Miðja verður ímóti, at upphæddin svarar til umleið 2/3 av kostnaðinum, eftir at búfólki hevur goldið húsaleigu v.m. 

Til stk. 4.  Greinin ásetir, at landsstýrismaðurin ásetir nærri reglur um serlig bútilboð við kunngerð. Kunngerðin kemur at lýsa, at endamálið við at útvega heimleysum serlig bútilboð umframt onnur tilboð, er at geva heimleysum hóskandi bústaðarumstøður, har tey hava møguleika at mennast og stimbrast, soleiðis at tey fáa størri sjálvræði og sjálvsábyrgd umframt eitt vanligt samband við grannalag, næstringar, vinfólk og samfelagið annars. Kunngerðin lýsir eisini tilboðini(dagtilhald, herberg, fyribils bútilboð, longrivarandi bútilboð o.s.fr.) og tilhaldskommuna nærri, og ásetir, at landsstýrismaðurin skal góðkenna bútilboðini. Kunngerðin ásetir, at kommunan kann gera sáttmála við privat bútilboð um nýtslu av tilboðum og um eftirlit. Kunngerðin ásetir at ein upptøkunevnd verður sett. Víðari ásetir kunngerðin, at bútilboð skulu góðkennast av landsstýrismanninum og at áðrenn eitt bútilboð verður góðkent, skal ummæli vera fingið frá Almannastovuni, landslæknanum, arbeiðseftirlitinum og brunaumsjón landsins. Í góðkenningini skal vera ásett slag av bútilboði og hvussu nógv búfólk bútilboði er ætlað til. Kommunan hevur eftirlit við at møgulig krøv í samband við góðkenning og játtan av bútilboðum verða yvirhildin. Eftirlitið fevnir bæði um bútilboð kommuna sjálv skipar fyri, eins og bútilboð sjálvbodnir felagsskapir skipa fyri. Landsstýrismaðurin kann taka góðkenningina av einum bútilboði aftur, um mett verður at umstøðurnar á bútilboðnum eru broyttar ítøkiliga í mun til góðkenningargrundarlagið.

Búfólk, ið fáa bútilboð í longri tíðarskeið, skulu gjalda húsaleigu og aðrar felags útreiðslur, og bútilboð kunnu krevja ávist gjald fyri fyribils bústað og náttarbýlið. Kunngerðin ásetir eisini, at gjaldið hjá einum búfólki tó ikki kann fara upp um ta upphædd, sum svarar til veruligu útreiðslurnar fyri plássi í viðkomandi bútilboði, at einstaka búfólki skal altíð hava somikið av peningi eftir, sum ásett er í løgtingslóg um áseting og javning av almannaveitingum, og at undir uppihaldi í bútilboðum galda vanligu reglurnar um hjálp eftir forsorgarlógini. Ásett verður eisini, at landið á hvørjum árið játtar eina upphædd til serlig bútilboð og dagtilhald, umframt virknisfremjandi stuðul og aðra hjálp í gerðandisdegnum og sjálvboðið sosialt arbeiði í hesum sambandi. Kunngerðin ásetur eina umsóknarfreist fyri nær kommunan kann søkja um stuðul og eisini treytir fyri at fáa stuðul. Almanna- og heilsumálaráðið kann krevja ov nógv útgoldnan stuðul aftur. 

Til § 2:
Gildiskomuregla
Hjáløgd skjøl:
Skjal 1: Hoyringssvar frá Kommunusamskipan Føroya

Skjal 2: Hoyringssvar frá Føroya Kommunufelag

Skjal 3: Hoyringssvar frá Innlendismálaráðnum
Skjal 4: Hoyringssvar frá Fíggjarmálaráðnum
Skjal 5: Hoyringssvar frá Almannastovuni
Skjal 6: Hoyringssvar frá Blái Krossur Føroya

Skjal 7: Hoyringssvar frá Frelsunarherinum

Almanna- og heilsumálaráðið

Hans Pauli Strøm

landsstýrismaður






/   Poul Geert Hansen

